The story part of living incognito by Paandavas  in the kingdom of Viraata can be read on the following site :

Mahabharata summary online
This story relates to the submission of virtuous mind towards the eternal one. A man who conquers his desires, tries to recognize himself in right aspect – that he is not a mere body, but a spirit also. He becomes able to see a deep discipline in the whole universe but remains bound with his ego. The only way to get rid of this ego is the submission of virtuous mind. It is important to note that only  a virtuous mind is able in submitting, not an impure mind. 


The kingdom of Viraata symbolizes the universe and king Viraata the supreme consciousness residing in this universe. Five paandavaas – Yudhishthira, Bheema, Arjuna, Nakula and Sahadeva symbolize five functions of virtuous mind. Yudhishthira is symbolic of a righteous mind/dharma, Bheema is symbolic of mental power, Arjuna of will or determination, Nakula of restraint and Sahadeva of discrimination/viveka. Draupadi is the power of a virtuous mind. All these five functions(paandavaas) and their power(Draupadi) transform while entering in service of king Viraata. A righteous mind becomes submissive to the existence of vast expanse of consciousness/viraata and this situation generates happiness( As indicated by the word meaning of pseudo name Kanka of Yudhishthira). Mental power turns subtle( pseudo name - Ballava of Bheema) . Determination gets inactivated(as indicated by the word meaning eunuch assumed by Arjuna), but other qualities like love, compassion etc. which were lying dormant get a chance to bloom. Restraint and discrimination bind all senses and consciousness towards the ultimate aim and the power of a pure mind(Draupadi) becomes able to follow the directions  of pure nature.  This transformation in a devotee does not fully destroy the evils of an impure mind, but the inner powers of the devotee are constantly able to defeat them. 


According to the story, Paandavaas have to spend 13th year of their forest dwelling remaining incognito. The 12 years are symbolic of  12 stages of human existence – five sensory organs, five action organs, mind and intellect. There is a 13th stage beyond these 12, and that is the ego. The penances in the kingdom of Viraata are aimed at the devotion of submission to be practiced at this 13th level. The ego has to be merged into the vast expanse of consciousness. 


Yudhishthira lives in the service of king Viraata teaching him the play of dice. He assumes the name Kamka/Kanka. The word meaning is to create pleasure. This can be explained in the way that a person devoted to vast consciousness does not question the events in this mortal world – why did this unpleasing event take place. He accepts the whole play – whether apparently good or bad - from his heart. He is able to know the inner play of this universe. 


Bheema presents himself in the kingdom of vast consciousness as a cook. His name indicates the culling down of power(Bal-lava) for which the comments on Lava can be read. The duty of a cook is to ripen whatever is unripe. 


Arjuna assumes the form of an eunuch in the kingdom of vast consciousness. Inactivation of the power of concentration is like becoming an eunuch. This power now surges for the benefit of the inner chamber. Our heart is the inner chamber which is the abode of Uttaraa, symbolizing love, and which is the abode of other girls symbolizing other emotional aspects of heart such as compassion etc. The surging of emotions of heart has been symbolized in the story as teaching music and dance by the eunuch. 

Nakula is an adept in the art of horses and is symbolic of restraint. The word meaning of his new assumed name is one who ties a knot. He may symbolize restraint of senses, to tie the senses with the ultimate goal.

Sahadeva is adept in the art of cows and he may symbolize the power of discrimination/viveka. His assumed named means one who is able to hold all the consciousness in one thread. This consciousness bound with one thread does not allow a person to diverge from his goal.

विराट की कथा के माध्यम से परम सत्ता के प्रति समर्पित मन का चित्रण
- राधा गुप्ता
पूर्व लेखों में महाभारत की कथाओं के माध्यम से प्रतिपादित साधना मार्ग के चार सोपानों का वर्णन किया जा चुका है । पहला सोपान है - अत्यन्त तुच्छ वासनाओं का त्याग जो 'लाक्षागृह - दाह' की कथा के माध्यम से वर्णित है । दूसरा सोपान है - विषय - सुखों में लिप्त हुई इन्द्रियों का निग्रह जिसे 'खाण्डव दाह' की कथा के माध्यम से वर्णित किया गया है । तीसरा सोपान है - स्वयं को देह मात्र मान लेने की भ्रमपूर्ण संकल्पना का नाश जिसका वर्णन 'जरासंध वध' की कथा के माध्यम से किया गया है । तथा चौथा सोपान है - अज्ञान - प्रसूत 'संयोग' से बचकर विराट ब्रह्माण्ड में व्याप्त गहन व्यवस्था को पहचानना जो 'शकुनि तथा युधिष्ठिर की द्यूतक्रीडा' के माध्यम से वर्णित है । 

साधना मार्ग के उपर्युक्त वर्णित चार सोपानों को पार करके साधक जिस पांचवें सोपान पर पहुंचता है - उसे 'परम सत्ता के प्रति सात्त्विक मन के समर्पण' के रूप में देखा जा सकता है । इस साधना को महाभारतकार ने विराट पर्व के ६९ अध्यायों के अन्तर्गत पाण्डवों द्वारा राजा विराट की सेवा के रूप में निरूपित किया है । साधना का यह पांचवां सोपान ही प्रस्तुत लेख का विषय है । 

कहानी में निहित आध्यात्मिक रहस्यों को जानने के लिए सर्वप्रथम कहानी को जानना आवश्यक है । यद्यपि कहानी अत्यन्त प्रसिद्ध तथा सर्व परिचित है, तथापि यहां उसका अत्यन्त संक्षिप्त रूप प्रस्तुत है । 

शकुनि के साथ युधिष्ठिर की द्यूतक्रीडा इस शर्त पर हुई थी कि जो हारेगा, वह १२ वर्ष वन में रहेगा तथा एक वर्ष अज्ञात रूप से रहकर व्यतीत करेगा । तदनुसार जब युधिष्ठिर हार गए, तब शर्त के अनुसार वे भाईयों तथा पत्नी के साथ १२ वर्ष वन में रहे तथा एक वर्ष अज्ञात रूप से रहने के लिए विराट नगर में चले गए । विराट नगर में प्रवेश करने से पूर्व उन्होंने अपने शस्त्रास्त्र शमी वृक्ष के ऊपर छिपाकर रख दिए। द्रौपदी सहित पांचों पाण्डव एक - एक करके राजा विराट की सेवा में प्रस्तुत हुए । युधिष्ठिर ने कंक नाम धारण कर द्यूतक्रीडा द्वारा राजा का मनोरंजन किया । भीम ने बल्लव नामक रसोईया बन कर स्वादिष्ट व्यञ्जनों से राजा विराट का पोषण किया । अर्जुन ने बृहन्नला नामक नपुंसक बनकर राजा के अन्त:पुर में रहने वाली राजकन्या उत्तरा तथा अन्य कन्याओं को संगीत एवं नृत्य की शिक्षा दी । नकुल अश्व - विद्या में निपुण था, अतः ग्रन्थिक नाम धारण कर अश्वशाला में अश्वों की देखभाल के लिए नियुक्त हो गया । सहदेव गो विद्या में निपुण था, इसलिए तन्तिपाल नाम धारण कर गोशाला में गोधन की सुरक्षा हेतु नियुक्त किया गया तथा द्रौपदी सैरन्ध्री बनकर राजा विराट की रानी सुदेष्णा की सेवा में नियुक्त हो गई । विराट नगर में अज्ञात रूप से रहते हुए पाण्डवों को कोई भी पहचान न सका । जैसे - जैसे अज्ञातवास का एक वर्ष पूरा होता जा रहा था, वैसे - वैसे हस्तिनापुर में दुर्योधन प्रभृति कौरवों की चिन्ता बढती जा रही थी । राजा विराट की नगरी में पाण्डवों के छद्मवेश में होने की सम्भावना पर विचार करते हुए कौरवों में सर्वसम्मति से यह निर्णय हुआ कि राजा विराट की नगरी पर आक्रमण करके उसके गोधन का हरण कर लिया जाए । यदि पाण्डव छद्म वेष में वहां होंगे तो आक्रमण का सामना करने के लिए निश्चित रूप से बाहर आएंगे । अतः योजनानुसार पहले कौरवों के सहयोगी त्रिगर्त्त नरेश सुशर्मा ने विराट नगरी पर आक्रमण किया, परन्तु छद्म वेष धारी पाण्डवों से पराजित हो गया । र्तनन्तर कौरवों ने पुनः विराट नगरी पर आक्रमण करके वहां के गोधन का हरण कर लिया । इस बार बृहन्नला रूप धारी अर्जुन ने विराट के पुत्र उत्तर का सारथि बन कर उस आक्रमण का सामना किया और उत्तर को अपना वास्तविक स्वरूप बताकर कौरव सेना को पराजित किया । अज्ञातवास का एक वर्ष पूर्ण हो चुका था, इसलिए उत्तर ने राजा विराट के पास पहुंचकर अन्य सभी पाण्डवों का भी यथार्थ परिचय राजा से कह सुनाया । राजा विराट ने पाण्डवों का यथोचित सम्मान किया तथा युधिष्ठिर को राज सिंहासन पर बैठाया । 

कहानी पूरी तरह प्रतीकात्मक है और इस आध्यात्मिक तथ्य को निरूपित करती है कि जैसे - जैसे मनुष्य का सात्त्विक मन विराट अस्तित्व में अनुस्यूत गहन व्यवस्था को पहचानने लगता है, वैसे - वैसे वह शम को प्राप्त होकर परम सत्ता के प्रति पूर्ण समर्पित हो जाता है । समर्पित हुए इस सात्विक मन के सभी व्यापार(वृत्तियां) पहले जैसे नहीं रहते । उसमें कुछ इस प्रकार के सूक्ष्म रूपान्तरण घटित हो जाते हैं कि स्वयं के अतिरिक्त दूसरा कोई भी व्यक्ति इस रूपान्तरण को पहचान नहीं पाता । धर्मनिष्ठा नामक सात्त्विक व्यापार (युधिष्ठिर) का रूपान्तरण समग्र अस्तित्व के प्रति स्वीकार भाव में हो जाने से यह स्थिति प्रसन्नतादायक(कंक ) बन जाती है । मनोबल नामक व्यापार(भीम) सूक्ष्म बल(बल्लव) में रूपान्तरित हो जाता है । संकल्प नामक व्यापार(अर्जुन) यद्यपि अक्रियाशील(नपुंसक) हो जाता है, तथापि वही व्यापार रूपान्तरित होकर हृदय - धरातल पर बिखरे पडे प्रसुप्त सदृश प्रेम, करुणा, दया प्रभृति भावों को उद्दीप्त करके जीवन में संगीत का सृजन करने लगता है । संयम नामक व्यापार(नकुल) रूपान्तरित होकर सभी इन्द्रियों को समर्पण रूपी एक लक्ष्यता में बांध देता है (ग्रन्थिक) । विवेक नामक व्यापार (सहदेव) रूपान्तरित होकर चेतना को अखण्डित बनाए रखने में सहयोगी हो जाता है (तन्तिपाल) । इस प्रकार सात्विक मन की सारी शक्ति(द्रौपदी) परम सत्ता की निर्देशना का सम्यक् पालन करने में प्रवृत्त हो जाती है । अहंकार का शमन करने में यही समर्पण साधना नितान्त समर्थ तथा उपयोगी होती है । परन्तु समर्पण साधना की इस उच्चतर स्थिति में भी असद् मन की दुष्चेष्टाओं का पूर्णतः अन्त नहीं होता, केवल साधक की अन्त:शक्तियां उन्हें सतत् पराजित करती रहती हैं । 

अब हम एक - एक प्रतीक को लेकर तथ्यों को समझने का प्रयास करें । 

कहानी में कहा गया है कि पाण्डव १२ वर्ष वन में रहकर १३वें वर्ष में विराट नगर में राजा विराट की सेवा में रहे । 

वर्ष का अर्थ है - स्थान अथवा स्तर । १२ स्तरों - पांच ज्ञानेन्द्रियों, पांच कर्मेन्द्रियों, मन तथा बुद्धि की साधना करने के पश्चात् मनुष्य व्यक्तित्व का एक तेरहवां स्तर भी है - अहंकार । अहंकार के स्तर पर साधना करने के पश्चात् ही जीवन के आत्यन्तिक लक्ष्य मोक्ष की तरफú अग्रसर हुआ जा सकता है । विराट नगर की कथा के माध्यम से इसी १३वें अहंकार नामक स्तर पर की जाने वाली समर्पण साधना को इंगित किया गया है । यह साधना परम सत्ता(विराट राजा) को केन्द्र में रखकर उसी परम सत्ता के नियमों के अनुपालन में अपने अहंकार को अर्पित करके की जाती है । 

कहानी में कहा गया है कि द्रौपदी सहित पांचों पाण्डव अपने - अपने नाम और रूप को बदलकर राजा विराट की सेवा में उपस्थित हुए । 

विराट नगर विराट ब्रह्माण्ड का प्रतीक है तथा राजा विराट इस विराट ब्रह्माण्ड में व्याप्त परम सत्ता का प्रतिनिधित्व करता है । पांचों पाण्डव सात्विक मन के पांच व्यापारों - धर्मनिष्ठा(युधिष्ठिर), मनोबल(भीम), संकल्प व एकाग्रता(अर्जुन), संयम(नकुल) तथा विवेक(सहदेव ) को इंगित करते हैं । द्रौपदी उपर्युक्त पांच व्यापारों वाले सात्विक मन की शक्ति का प्रतीक है । सात्विक मन के सभी व्यापारों का रूपान्तरित होकर परम सत्ता के प्रति समर्पित होना ही पाण्डवों एवं द्रौपदी का नाम - रूप बदल कर राजा विराट की सेवा में उपस्थित होना है । यहां यह महत्त्वपूर्ण संकेत किया गया है कि सात्विक मन अपने उपर्युक्त वर्णित स्वरूप से परम सत्ता के प्रति समर्पित नहीं हो सकता क्योंकि उसमें अहं का अंश विद्यमान रहता है । अतः समर्पित होने के लिए उसका रूपान्तरित होना अनिवार्य है । 

*युधिष्ठिर कंक बनकर द्यूतक्रीडा द्वारा राजा विराट का मनोरंजन करता है ।

युधिष्ठिर का अर्थ है - सात्विक मन का धर्मनिष्ठा नामक व्यापार । कंक का अर्थ है - कं+ क अर्थात् प्रसन्नता प्रदान करने वाली स्थिति । द्यूतक्रीडा का अर्थ है - अज्ञान - प्रसूत 'संयोग' तथा ज्ञान - प्रसूत 'व्यवस्था' को सम्यक् रूप से समझना । गहन व्यवस्था को समझते हुए तदनुरूप रहना ही परम सत्ता रूप विराट राजा का मनोरंजन करना है । अधिक स्पष्ट रूप में इसे इस प्रकार भी समझ सकते हैं कि जैसे ही व्यक्ति गहन व्यवस्था को स्वीकार करके तदनुसार जीवन जीने लगता है, वैसे ही ऐसा कोई प्रश्न उसके भीतर नहीं उठता कि ऐसा क्यों हुआ? वैसा क्यों हुआ? ब्रह्माण्ड में क्रियाशील परम सत्ता के अनन्त नियमों के आधार पर जैसा भी - अच्छा या बुरा, सुख या दुःख - जो कुछ भी जीवन में आ रहा है, उस सबको वह समान रूप से स्वीकार करता है । यह समग्र स्वीकार की स्थिति ही जीवन में सुख लाती है, प्रसन्नता लाती है क्योंकि जीवन में दुःख या अप्रसन्नता आने का एकमात्र कारण यही है कि हम अस्तित्व को समग्र रूप में स्वीकार नहीं करते । सुख को चाहते हैं परन्तु दुःख से इंकार करते हैं । सफलता चाहते हैं परन्तु असफलता से इंकार करते हैं । जो हमारे पास है, उसकी तरफú देखते नहीं परन्तु जो नहीं है, उसकी चाहना करते हैं । अतः गहन व्यवस्था को समझते हुए परम सत्ता या अस्तित्व को समग्र रूप में स्वीकार करना ही द्यूतक्रीडा द्वारा राजा विराट का मनोरंजन करना है । धर्मनिष्ठ सात्विक मन ही इस स्थिति में रूपान्तरित होता है तथा यह स्थिति प्रसन्नता प्रदायक होती है , इसलिए कहानी में इसे युधिष्ठिर का कंक बनना कहा गया है । 

*भीम बल्लव नाम धारण कर विराट राजा की सेवा में उपस्थित होता है और रसोईया बनकर सुस्वादु व्यञ्जनों द्वारा राजा को सन्तुष्टि प्रदान करता है । 

भीम सात्विक मन के 'मनोबल' नामक व्यापार का प्रतीक है । यही मनोबल कठिन परिस्थितियों से जूझने में हमारी सहायता करता है । बल्लव शब्द दो शब्दों से बना है - बल +लव । लव का अर्थ है - सूक्ष्म । अतः बल्लव का अर्थ हुआ - सूक्ष्म बल । परम सत्ता के प्रति समर्पित सात्विक मन जीवन में उपस्थित होने वाली प्रत्येक स्थिति को - चाहे वह सुख की हो या दुःख की - समान भाव से स्वीकार करता है , अतः समर्पण अवस्था में सरल अथवा कठिन परिस्थिति जैसे शब्द अपना अस्तित्व नहीं रख पाते । इसलिए इस अवस्था में मनोबल सूक्ष्म रूप धारण करके अवस्थित हो जाता है । यही भीम का बल्लव नाम धारण करना है । जैसे रसोइया सुस्वादु व्यञ्जन बनाकर, खिलाकर हमें संतुष्टि, संपुष्टि प्रदान करता है, उसी प्रकार परम सत्ता की इच्छा से जीना उसका पोषण ही है । 

* अर्जुन बृहन्नला नामक नपुंसक बनकर राजा विराट की सेवा में उपस्थित होता है और अन्त:पुर में स्थित विराट - कन्या उत्तरा एवं अन्य कन्याओं को संगीत एवं नृत्य की शिक्षा प्रदान करता है । 

अर्जुन संकल्प एवं एकाग्रता का प्रतीक है । परमात्मा के प्रति समर्पित होने पर मन के इस संकल्प एवं एकाग्रता नामक व्यापार का अक्रियाशील हो जाना ही अर्जुन का नपुंसक होना है । अन्त:पुर हमारा हृदय है जिसमें प्रेम भाव की प्रतीक विराट - कन्या उत्तरा का एवं दया, ममता, परोपकार प्रभृति अन्य हृदयगत भावों की प्रतीक कन्याओं का निवास है । समर्पण से पहले जो शक्ति संकल्प के रूप में कार्य करती थी, वही शक्ति समर्पण होने पर हृदयगत भावों का उद्दीपन करके जीवन में लयात्मकता का उद्भव कर देती है । ऐसा नहीं होता कि समर्पण से पहले हृदय में दया, प्रेम, करुणा आदि भाव नहीं होते । वे होते तो पहले से ही हैं, परन्तु क्रियाशील नहीं रहते । समर्पण अवस्था में वे ही प्रसुप्त से पडे भाव क्रियाशील हो उठते हैं । हृदयगत भावों के उद्दीपन से जीवन में संगीत एवं नृत्य का प्रस्फुटन ही कन्याओं को संगीत एवं नृत्य की शिक्षा देना कहा गया है । बृहन्नला - बृहत् +नर - शब्द नपुंसकता की विशिष्टता को इंगित करने के लिए ही है । 

*नकुल अश्वविद्या में निपुण है और सात्विक मन के संयम नामक व्यापार का प्रतीक है । वह ग्रन्थिक नाम धारण कर राजा विराट की सेवा में उपस्थित होता है और अश्वों की सुरक्षा आदि के कार्य में नियुक्त हो जाता है । 

यहां अश्व का अर्थ है - इन्द्रिय तथा ग्रन्थिक का अर्थ है - ग्रन्थि + क अर्थात् गूंथने या बांधने का कार्य करने वाला । इन्द्रियों का नियमन, संयमन करने वाला सात्विक मन का नकुल नामक व्यापार जब सभी इन्द्रियों को सर्वत्र भगवत्सत्ता की उपस्थिति रूप एक लक्ष्य में बांध देता है, तब ग्रन्थिक बन जाता है । 

*सहदेव गोविद्या में निपुण है और सात्विक मन के विवेक जैसे किसी उच्चतर व्यापार का प्रतीक कहा जा सकता है । वह तन्तिपाल बनकर राजा विराट की गौओं का पालन तथा रक्षण कार्य करने लगता है । 

यहां गो का अर्थ है - चेतना तथा तन्तिपाल का अर्थ है - तन्ति+पाल अर्थात् सूत्र या रस्सी का पालन करने वाला । सात्विक मन का यह सहदेव नामक व्यापार जब रूपान्तरित होकर एक सूत्र में पिरी हुई समग्र चेतना का पालन करता है, तब तन्तिपाल हो जाता है । अर्थात् सारे शरीर में फैली हुई चेतना अब परम सत्ता के प्रति समर्पण रूप एक सूत्र में बंध जाती है और यही एक सूत्र में बंधी हुई चेतना मनुष्य को लक्ष्य से विचलित नहीं होने देती । 

*द्रौपदी सैरन्ध्री अर्थात् परिचारिका बनकर राजा विराट की पत्नी सुदेष्णा की सेवा में उपस्थित होती है । 

द्रौपदी सात्विक मनःशक्ति की प्रतीक है । सुदेष्णा का अर्थ है - सु+देशना अर्थात् श्रेष्ठ निर्देशना । इस श्रेष्ठ निर्देशना का तात्पर्य क्या है? इसे सरलता से समझने के लिए हमें श्रीमद्भगवद्गीता के केन्द्रीय स्वर को ध्यान में लाना होगा क्योंकि वह केन्द्रीय स्वर ही श्रेष्ठ निर्देशना है । श्रीमद्भगवद्गीता में कृष्ण पुनः - पुनः अर्जुन से कहते हैं कि हे अर्जुन! तू मेरा स्मरण कर, मेरा भजन कर, मेरा यजन कर । अर्थात् सबसे पहले तू इस विराट जगत् के प्रत्येक जड - चेतन पदार्थ को ध्यान से देख । तभी तुझे पता चलेगा कि प्रत्येक जड - चेतन पदार्थ के केन्द्र में मैं अर्थात् परम सत्ता विद्यमान है तथा परिधि पर नाना नाम रूप वाले शरीर स्थित हैं । केन्द्र में विद्यमान परम सत्ता सदा अपरिवर्तित है परन्तु परिधि पर विद्यमान नाना नामरूपात्मक शरीर सतत् परिवर्तनशील है । केन्द्र में विद्यमान परम सत्ता निर्देशक की भांति है तथा परिधि पर विद्यमान शरीर उस निर्देश का पालन करने वाले की भांति है । केन्द्र और परिधि दोनों के इस शाश्वत सत्य को भलीभांति समझकर, पहचानकर तदनुसार जीवन जीना ही मेरा स्मरण, भजन तथा यजन है । मनुष्य को चाहिए कि वह जीवन के केन्द्र में परम सत्ता को रखे तथा परिधि पर देहभावासक्त स्वयं को रखे । परम सत्ता जब - जब जैसे - जैसे उसे रखना चाहे, तब - तब वैसे - वैसे ही वह रहे । यही सु देशना अथवा श्रेष्ठ निर्देशना है । परन्तु स्थिति बिल्कुल विपरीत है । मनुष्य जीवन के केन्द्र में शरीर को तथा परिधि पर परमसत्ता को रखता है । उसका भाव यही रहता है कि परम सत्ता उसके निर्देश के अनुसार उसकी इच्छा के अनुसार चले । जब वह चाहे धन, तब वह धन दे दे । जब वह चाहे मोक्ष, तब वह मोक्ष दे दे । वह जब - जब जो - जो चाहे, तब - तब वह परमसत्ता उसके लिए वह - वह कार्य कर दे । इस विपरीत स्थिति का कारण यही है कि समर्पित सात्विक मनःशक्ति(सैरन्ध्री) ही श्रेष्ठ निर्देशना का पालन करने में समर्थ हो सकती है । जब तक मनुष्य को यह सात्विक एवं समर्पित मनःशक्ति उपलब्ध नहीं हो जाती, तब तक उसका जीवन सु - देशना के अनुसार नहीं चल सकता । यह सुदेशना सदा सर्वदा परम सत्ता के साथ ही रहती है, इसलिए कहानी में इसे विराट राजा की पत्नी कहा गया है । 

उपर्युक्त वर्णन के आधार पर समर्पण अवस्था में सात्विक मन की रूपान्तरित स्थिति अत्यन्त स्पष्ट हो जाती है । 

*यह रूपान्तरित स्थिति दूसरों के लिए अज्ञात रहती है, अर्थात् कोई भी व्यक्ति किसी दूसरे व्यक्ति की इस स्थिति को जान नहीं पाता, इसलिए कहानी में पाण्डवों का अज्ञातवास कहकर चित्रित किया गया है । 

*विराट नगर में प्रवेश करने से पूर्व पाण्डवों ने अपने सभी अस्त्र - शस्त्र नगर के बाहर ही स्थित शमी वृक्ष पर छिपा कर रख दिए, ताकि नगर में कोई उन्हें पहचान न सके । 

चूंकि अज्ञातवास की साधना अहंकार से मुक्ति की साधना है, अतः यह कथन इस तथ्य का संकेत है कि नाम, पद आदि के रूप में हमारी पहचान ही हमारे अहंकार को बनाए रखती है । अहंकार से मुक्त होने के लिए इस पहचान से मन को मुक्त करना आवश्यक है । परम सत्ता के प्रति समर्पित होने से पहले अपनी पहचान - मैं, मेरा नाम, मेरा पद - को बाहर ही छोड देना चाहिए क्योंकि उस साधना में अहंकार का स्वरूप ले लेने वाली यह पहचान बाधक है । शमी वृक्ष शमयुक्त(शान्त) मन को इंगित करता है । समर्पण से पहले मन का शान्त होना अनिवार्य है । 

*कहानी में कहा गया है कि पाण्डवों को अज्ञातवास की अवधि में ढूंढकर पुनः वनवास के दु:खों में डालने के लिए कौरवों ने दो बार विराट नगर पर आक्रमण किया परन्तु दोनों बार उन्हें असफलता ही हाथ लगी । 

यह कथन इस तथ्य को इंगित करता है कि सात्विक मन की समर्पित अवस्था में भी हमारा असात्विक मन क्रियाशील रहता है और उसकी कुचेष्टाएं बन्द नहीं होती, भले ही सात्विक मन के द्वारा वह निरन्तर पराजित एवं असफल होता रहे । 

*कहानी में कहा गया है कि सैरन्ध्री के रूप में रानी सुदेष्णा की परिचर्या करने वाली द्रौपदी पर सुदेष्णा का चचेरा भाई कीचक कामासक्त दृष्टि रखता है तथा उसे बलपूर्वक अपने अधिकार में करना चाहता है । पीडित सैरन्ध्री के अनुरोध पर बल्लव रूप धारी भीम अतिबलशाली कीचक का वध कर देता है । 

कीचक आत्मप्रशंसा का प्रतीक है । जैसे हवा चलने से खोखला बांस शब्दायमान होता रहता है, उसी प्रकार गुणहीन भी अपनी प्रशंसा के गीत गाता है । कहानी के माध्यम से यह संकेत किया गया प्रतीत होता है कि यद्यपि सात्विक मनःशक्ति(सैरन्ध्री) और आत्मप्रशंसा नामक वृत्ति(कीचक) का परस्पर न तो कोई सम्बन्ध है तथा न ही हो सकता है, तथापि यदि कभी आत्मप्रशंसा की वृत्ति सात्विक मनःशक्ति पर मोहित होकर उसे पीडित करती है, तब सात्विक मन में ही स्थित सूक्ष्म बल इस दुर्वृत्ति का नाश कर मनःशक्ति की रक्षा करता है । अर्थात् मनुष्य का अपना ही बल अपनी ही कुवृत्ति से अपनी रक्षा कर लेता है । 

*कहानी में राजा विराट के दो भाईयों का भी उल्लेख है । विराट से छोटे भाई का नाम शतानीक एवं उसी का दूसरा नाम सूर्यदत्त है । तथा सबसे छोटे भाई का नाम विशालाक्ष एवं उसी का दूसरा नाम मदिराक्ष कहा गया है । 

राजा विराट परम सत्ता का प्रतीक है । चूंकि परम सत्ता ही इस विराट जगत् के रूप में प्रकट है, अतः यह विराट जगत् ही राजा विराट का छोटा भाई कहा जा सकता है । इसका नाम शतानीक है । शतानीक का अर्थ है - शत +अनीक अर्थात् सहस्र संख्य सेना । जैसे सेना राजा के आगे - आगे चलती है, उसी प्रकार से यह दृश्यमान जगत् ही उस अदृश्य परम सत्ता के आगे - आगे चलता है , अतः इसे शतानीक कहना सार्थक ही है । शतानीक का दूसरा नाम सूर्यदत्त है । साहित्य जगत में सूर्य भी परम सत्ता का वाचक कहा जाता है । परम सत्ता की सत्ता से ही जगत की सत्ता है , अतः सूर्यदत्त नाम भी उचित ही है । 

यह दृश्यमान जगत मनुष्य को आकर्षित भी करता है और मोहित भी । इसलिए इसे विशालाक्ष तथा मदिराक्ष नामक सबसे छोटा भाई भी कहा जा सकता है ।

*इसी प्रकार कहानी में राजा विराट की दो पत्नियों तथा उनके दो पुत्रों का उल्लेख है । पहली पत्नी का नाम सुरथा तथा उसके पुत्र का नाम श्वेत है । दूसरी पत्नी का नाम सुदेष्णा तथा उसके पुत्र का नाम उत्तर है । 

इन उल्लेखों से जगत की दो प्रकार की गतियों की ओर संकेत किया गया प्रतीत होता है । पहली गति है - विस्तार की तथा दूसरी गति है - विकास की(horizontal and vertical evolution) । सुरथा एवं उसके पुत्र श्वेत से विस्तार गति को इंगित किया गया है । रथ कहते हैं - शरीर को । जगत रूप से प्रकट होने के लिए जो शक्ति परम सत्ता को अनन्त शरीर उपलब्ध कराती है, वही परम सत्ता की सहायिका सुरथा नामक पहली पत्नी है । सुरथा का पुत्र श्वेत है । श्वेत शब्द 'श्वि' धातु से बना है , जिसका अर्थ है – बढना, विकसित होना । पुत्र को पौराणिक साहित्य में गुण का प्रतीक माना जाता है , अतः 'सुरथा का पुत्र श्वेत' है - यह कहना इंगित करता है कि वह सुरथा बढने या विस्तार गुण वाली है । 

इसी प्रकार सुदेष्णा एवं उसके पुत्र उत्तर से विकास गति को इंगित किया गया है । क्योंकि सुदेष्णा का अर्थ है - सुनिर्देशना तथा उत्तर का अर्थ है - उच्च या ऊंचा । अतः 'सुदेष्णा का पुत्र उत्तर' है - यह कहना इंगित करता है कि परम सत्ता की दूसरी पत्नी सुनिर्देशना उच्चता के गुण से युक्त है । 

कहानी में श्वेत के ही एक अन्य नाम 'शंख' का तथा उत्तर के भी एक अन्य नाम 'भूमिञ्जय' का उल्लेख है , जो तद् तद् अर्थ के ही समानार्थी हैं । 

*स्वपुत्र उत्तर के माध्यम से ही राजा विराट को पाण्डवों का यथार्थ परिचय प्राप्त होता है । राजा विराट पाण्डवों का यथोचित सम्मान करके युधिष्ठिर को अपने सिंहासन पर बैठा देते हैं । 

इसका तात्पर्य यही है कि यद्यपि किसी भी व्यक्ति का समर्पित सात्विक मन दूसरों के लिए अज्ञात बना रहता है, परन्तु जीवन - व्यवहार में उसकी उच्चतर गति उसका यथार्थ परिचय करा ही देती है । ऐसा समर्पित सात्विक मन आत्म सत्ता के पद पर आरूढ होने के सर्वथा योग्य ही होता है । 
